
Efni: Umsögn Náttúrustofu Vesturlands um frumvarp til laga um breytingu á lögum um umgengni 
um nytjastofna sjávar, lögum um stjórn fiskveiða og lögum um veiðigjald (öflun sjávargróðurs í 
atvinnuskyni), 146. löggjafarþing 2016-2017, þingskjal 379 -  272. mál.

Náttúrustofa Vesturlands fagnar því að nú eigi í fyrsta sinn að setja lagaramma utan um nýtingu 
þangs og þara í atvinnuskyni.

Þang og þari eru undirstöður lífríkis í Breiðafirði
Þang- og þaraskógar eru gríðarlega mikilvægir fyrir lífríki grunnsævis. Með orku sólar binda þeir mikið 
kolefni en mæld frumframleiðni þaraskóga er hliðstæð við framleiðni regnskóga. Þang og þari eru 
mikilvæg fæðuuppspretta fyrir fjölmargar lífverur, þar á meðal örverur og ýmsa hryggleysingja, sem 
éta þörungana beint. Þar að auki brotna af þeim bútar sem síarar (hörpudiskur, kræklingur o.fl.) éta 
og næringarefni losna úr þörungunum, sem verða aðgengileg sem áburður fyrir aðrar plöntur. 
Rannsóknir hafa sýnt að grot úr þangi og þara nýtist fjölmörgum lífverum nær og fjær og ná áhrifin 
langt út fyrir útbreiðslusvæði þörunganna.

Auk þess að vera lykilþáttur í næringarefnahringrás grunnsævis mynda þang- og þaraskógar 
nauðsynleg búsvæði fyrir fjölda lífvera, bæði sem skjól fyrir afræningjum og sem fæðuöflunarsvæði. 
Þetta á t.d. við um tegundir eins og þorsk, ufsa, hrognkelsi, seli, skarfa og æðarfugl en 
klóþangsbreiður eru t.d. nauðsynlegar æðarungum til fæðuöflunar á ákveðnu aldursbili.

Áhrif nýtingar á lífríki hafa ekki verið rannsökuð hér á landi en erlendar rannsóknir, sem gerðar hafa 
verið við svipaðar aðstæður, hafa m.a. sýnt að þang- og þaraöflun minnkar skjól dýra fyrir 
afræningjum, fæðuframboð æðarunga og fiska minnkar, dregið hefur úr þéttleika krabba, snigla og 
samlokna og neikvæð áhrif hafa komið fram hjá dýrum sem sía grot úr sjónum, s.s. hörpudisk og 
krækling. Þá hafa rannsóknir norsku Hafrannsóknastofnunarinnar við Noregsstrendur sýnt að 
þaraskurður hefur haft neikvæð áhrif á þéttleika ungþorsks og hefur breytt útbreiðslu 
(fæðuöflunarsvæðum) dílaskarfs.

Yfirstandandi rannsóknir Hafrannsóknastofnunar eru mjög mikilvægar og skapa forsendur til að meta 
hámarks afrakstursgetu þang- og þaraskóga Breiðafjarðar. Þessar rannsóknir eru þó langt í frá 
fullnægjandi því þær, sem og frumvarpið um öflun sjávargróðurs í atvinnuskyni, horfa einungis á 
áhrif nytja á þörungana sjálfra. Rannsóknirnar munu því ekki segja til um það hvort þær verði 
sjálfbærar fyrir vistkerfið í heild, t.d. hvort þær hafi áhrif á þær nytjaveiðar sem þegar eru stundaðar. 
Rannsóknirnar eru sem sagt ekki hannaðar til þess að meta áhrif mögulegrar stóraukinnar nýtingar 
þörunga á annað lífríki. Til að meta þau áhrif er ekki nægilegt að horfa þröngt á þörungana sjálfa, 
heldur þarf að beita víðara sjónarhorni vistkerfisnálgunar, sem ekki horfir fram hjá áhrifum á aðra 
þætti vistkerfisins.

Vernd þangs og þara
Vistkerfisþjónusta (e. ecosystem services) vísar til þess samfélagslega ábata sem menn njóta af 
vistkerfum náttúrunnar. Þang og þari veita mikla vistkerfisþjónustu. Þeir mynda neðansjávarskóga og 
hýsa fjölbreytt samfélög nytjategunda og annarra lífvera sjófugla, sela, fiska, hryggleysingja og

þörunga, auk þess að skila miklu magni af lífrænum efnum inn í vistkerfi strandsvæða. Því er ekki að 
undra að stórþörungar hafi jafnan hátt verndargildi. Klóþang er t.d. forgangstegund til verndar í 
Bandaríkjunum og Kanada og er flokkuð sem mikilvæg og mjög viðkvæm tegund við Bretlandseyjar. 
Nýlega gaf Náttúrufræðistofnun Íslands út vistgerðaflokkun íslensks þurrlendis, ferskvatns og 
strandlengju og voru klóþangsfjörur þar settar á meðal þeirra vistgerða sem höfðu hæst verndargildi 
(sjá t.d. 2. töflu á bls. 16 og umfjöllun á bls. 230-231 í Jón G. Ottósson o.fl. 2017). Þá má nefna að 
klóþangsfjörur Breiðafjarðar njóta verndar skv. lögum nr. 54/1995 um vernd Breiðafjarðar.

Rannsóknir eru undirstaða sjálfbærrar nýtingar
Í ljósi framangreinds er gríðarlega mikilvægt að efla rannsóknir á lífríki íslenskra klóþangsbreiðna og 
þaraskóga. Yfirstandandi rannsóknir Hafrannsóknastofnunar eru mjög mikilvægar og bæta 
þekkingargrunninn en þær eru fjarri því að vera nóg til að geta metið hvort nýting þörunganna verði 
sjálfbær. Nýlega kom út skýrsla með fyrstu niðurstöðum rannsókna á klóþangi. (Karl Gunnarsson o.fl. 
2017). Undirrituð eru sammála því sem þar kemur fram á bls. 21 (leturbreytingar eru undirritaðra):

„Þegarþang er tekið úr fjöru hefurþað áhrif á annaðlíf í  fjörunni. Hluti af búsvæðinu 
er fjarlægt. Það breytir umhverfisskilyrðum fyrir þær lífverur sem eftir eru. Lífrænt 
efni sem ella hefði nýst að hluta til í  firðinum hverfur út úr lífkeðjunni. Hvaða 
breytingar verða af þessu raski og hversu mikil áhrif þær hafa vitum við lítið um.
Upplýsingar um það eru nauðsynlegar til að hægt sé að koma í veg fyrir að 
þangtekja valdi óásættanlegri röskun á lífríki Breiðafjarðar og öðrum nytjum sem 
menn hafa af lífverum sem beint eða óbeint eru háðar lífríki fjörunnar í  firðinum. Það 
er brýnt að hefja slíkar rannsóknir sem fyrst."

Í frumvarpinu er einblínt á sjálfbæra afrakstursgetu þörunganna sjálfra. Það er þó ekki endilega 
sjálfbær nýting, sérstaklega þegar um er að ræða tegundir sem eru fæða og búsvæði fyrir aðrar 
tegundir. Þetta viðhorf lítur algerlega fram hjá því að þang og þari eru búsvæði fyrir hundruð 
tegunda, þar á meðal tegunda sem hafa efnahagslegt gildi eða hátt náttúruverndargildi, og hafa mikla 
almenna þýðingu fyrir vistkerfi strandsvæða. Ef rýnt er í skilgreiningu sjálfbærrar þróunar sést 
samstundis að ófullnægjandi er að horfa aðeins til einnar eða örfárra tegunda, því nýtingin getur 
aðeins verið sjálfbær ef hún er sjálfbær fyrir alla þætti vistkerfisins og þær lífverur sem þar lifa. Þetta 
þarf að endurspeglast í löggjöfinni sjálfri, m.a. varðandi fjármögnun rannsókna. Rannsóknaskyldan er 
rík og endurspeglast m.a. í meginreglum laga nr. 60/2013 um náttúruvernd (6.-12. gr., sérstaklega 
varúðarreglunni, 9. gr.). Í þessu tilfelli er um verulegan skort á vísindalegri þekkingu að ræða, sbr. 
tilvitnun í skýrslu Hafrannsóknastofnunar hér að framan.

Athugasem dir við einstakar greinar 

5. gr. a. (15. gr. a.)
Hér segir að heimilt sé að setja skilyrði í leyfi „er lúta að búnaði skipa, merkingum afla, áhrifum á 
sjávargróður og aðferðum við öflun hans."

Þarna þyrfti að bæta við „og annað lífríki" á eftir orðinu „sjávargróður".

8. gr.
Í kafla 3.4 greinargerðarinnar kemur fram að tilgangur veiðigjalds af nýtingu þangs og þara sé 
einungis að standa á móti auknum kostnaði við rannsóknir og eftirlit. Miðað við lítið breyttan afla 
næstu árin vantar mikið upp á að veiðigjöld standi undir auknum rannsóknum, því þau standa ekki 
einu sinni undir þeim grunnrannsóknum sem Hafrannsóknastofnun leggur út í árin 2016-2018, þrátt 
fyrir orð þar um í kafla 6.4. (þar er framlag AVS dregið frá heildarkostnaði, þótt sjóðurinn sé 
fjármagnaður af fjárlögum), hvað þá að standa undir þeim rannsóknum sem ráðast þarf í á næstu

árum, sbr. tilvitnun í skýrslu Hafrannsóknastofnunar hér að framan. Sá kostnaður hefur ekki verið 
metinn en er að líkindum verulegur.

Undirrituð hvetja til þess að veiðigjald verði hækkað til að standa undir rannsóknakostnaði, en einnig 
er bent á að hærra veiðigjald mun stuðla að því að meiri verðmæti verði unnin úr hverri magneiningu 
þörunga, sem mögulega minnkar álag á vistkerfið.

Að lokum
Öflun þörunga í atvinnuskyni hefur verið stunduð við Breiðafjörð um áratugaskeið. Áhrif þeirrar 
vinnslu á lífríkið hafa ekki verið metin með vísindalegum hætti. Vera má að þau áhrif hafi verið lítil 
sem engin, en það segir hins vegar ekkert til um áhrif stóraukinnar nýtingar svæðisins. Þau áhrif þarf 
því að rannsaka og vakta.

Árið 2014 var heimsuppskera þangs, þara og annarra þörunga áætluð um 28,5 milljónir tonna 
(votvigt). Meirihlutinn kom úr ræktun, sem aukist hefur mikið, en árið 2010 voru villtir þörungar um 
4,5% framleiðslunnar og höfðu minnkað um fjórðung frá árinu 2000. Framtíðin virðist því fremur 
liggja í ræktun þörunga en nýtingu náttúrulegra búsvæða, sem víðast eiga undir högg að sækja. 
Ræktun hefur þróast mikið á undanförnum árum og við fyrstu skoðun virðist spennandi að sækja á 
þau mið í atvinnuþróun. Um nánari upplýsingar má m.a. vísa til mjög spennandi þróunar við 
austurströnd Bandaríkjanna (http://greenwave.org/3d-ocean-farming/). Fyrir utan aukin 
atvinnutækifæri, er mögulegt að slík nýting efli lífríkið í stað þess að ógna því, auk þess að vinna gegn 
loftslagsbreytingum og súrnun sjávar.

Athygli vekur að málið sem hér er fjallað um hafi ekki komið á borð umhverfis- og samgöngunefndar 
Alþingis, en í ljósi mögulegra umhverfisáhrifa á mikilvægasta fuglasvæði landsins virðist það 
sannarlega eiga þangað erindi.

